
Gecələr şəhər küçələrində görünən qara “Volqa”, 
bu avtomobillə əlaqələndirilən müəmmalı yoxa çıxma­
lar...

Sirli şəkildə baş verən cinayət hadisələri, həmin 
hadisələrlə bağlı yayılan qorxu, şayiə və miflər...

Qorxunun insan davranışına təsiri, şayiələrin cə­
miyyətdə yaratdığı çaşqınlıq...

İstintaq orqanlarının gecə-gündüz apardığı araşdır­
malar, həqiqətlə mif arasındakı sərhəd... 

Əsər oxucunu həm gərgin kriminal süjeti ilə özünə 
bağlayır, həm də sosial-psixoloji qatları ilə düşünməyə 
vadar edir.

Bu roman Cəmşid Əmirovun ən məşhur və ən çox 
sevilən detektiv əsərlərindəndir. 

Bİrİncİ fəsİl

Fövqəladə hadİsə

Həddindən ziyadə kök olan evdar qadın Re­
vekka Solomonovna Lifşits həmişəki kimi bu 

gün də günortaya yaxın yuxudan oyandı. Adəti üzrə 
beş-on dəqiqə yataqda o yan-bu yana çevrilib nazlandı. 
Sonra yataqdan qalxıb açıq pəncərənin qarşısında da­
yandı. Revekka Solomonovna qarnının piyini əritmək 
üçün bədən tərbiyəsi müəllimi tərəfindən xüsusi onun 
üçün tərtib olunmuş beş dəqiqəlik səhər gimnastika 
hərəkətlərini yerinə yetirdi. Əl-üzünü yuyub qurulandı, 
paltarını dəyişib ətirləndi, alyanaq olmaq üçün bir parça 
çuğundur kəsib yanaqlarına sürtdü, sonra üstündən ağ 
pudra vurdu. Balaca maqqaşla alnını və qaşlarının altını 
aldı, burnunun üstündəki tükləri çəkdi. Kiprik tüklərini 
biz-biz dayanması üçün onları sabunu suda islatmağı 
da unutmadı. Xülasə, bəzənib-düzəndikdən sonra xeyli 
aynanın qarşısında fırlandı. Özündən məmnun halda, 
son vaxtlar modada olan “Ryabina” xalq mahnısını mı­
zıldaya-mızıldaya mətbəxə keçdi, qulluqçunun səhər 
tezdən hazırladığı qəlyanaltını iştahla yedi, üstündən 

də iki bulka ilə üç stəkan kakao içib balkona çıxdı, bir 
neçə dəqiqə təmiz hava qəbul edə-edə ətrafa nəzər sal­
dı, sonra otağa qayıdıb ucadan qulluqçunu səslədi. 

Fyokla Nikanorovna hərgünkü kimi xanımı Revek­
ka Solomonovnanı salamladı, əhvalını soruşdu. Sonra 
xanımın əri, mağaza müdiri Abram Lifşitsi tezdən işə 
necə yola saldığını danışdı, axırda da səhər bazardan 
aldığı şeylər haqqında hesabat verdi. Revekka Solomo­
novna da son qəpiyinədək pulun haqq-hesabına get­
di. Fyokla Nikanorovnanın aldığı ərzaq mallarını əl 
tərəzisində qram-qram çəkib yoxladı, qulluqçunun bu­
günkü bazarlığından narazı qaldığını gizlətmədən xeyli 
deyindi, sonra eynəyini çıxarıb bir gözünü qıydı, o biri 
gözüylə qulluqçu qadını ikrah hissi ilə nəzərdən keçirib 
dedi: 

– Öz aramızdır, bu yaşa çatmısan, üz-gözün qırışıb, 
saçların ağarıb, amma ağla gəlməmisən ki, gəlməmisən. 

– Yenə nə olub, Revekka Solomonovna? 
– Bundan artıq nə olacaq? Korsan, görmürsən? 
– Nəyi görmürəm, xanım? 
– Zəhrimarı. Doqquz qram yağı əskik veriblər, iyir­

mi qram da qəndi. 
– Xanım, Allah əskik mal satanın evini yıxsın, mən 

nə edə bilərdim? 
– Onu edə bilərdin ki, malı çəkəndə tərəziyə fikir 

verərdin də. Biz sənə baxdığımız kimi sən də bizə can 
yandır da, ölməzsən ki?! Heyif mənim sənə etdiyim 
yaxşılıqlara. Qədirbilən deyilsənmiş!.. Adama nə qədər 
deyərlər? Malı az almısan – bu bir yana, hələ pulu da 

üç qəpik əskik gətirmisən. Bir belə sənə öyüd-nəsihət 
eləyirəm, elə bil ki, divara deyirəm. Bilmirəm, nə vaxta 
qədər belə olacaq?!. 

– Elə niyə deyirsiniz, Revekka Solomonovna? 
– Bəs nə deyim? Yanıram axı... Şikayət kitabını alıb 

yazaydın. Əliəyri ticarət işçilərinə, juliklərə divan tutay­
dın ki, gələn dəfə sənə malı düz buraxsınlar. 

– Elə etsəydim, siz məni nəinki evdən qovardınız, 
hətta Bakıdan belə köçürərdiniz. 

– Ay ağbirçək, niyə qovardım? Məgər mən dəliyəm? 
– Yox, dəli deyilsiniz, ancaq iş başqa cürdür... 
Qonşuluqdakı mağaza bu gün təftiş edildiyindən 

bağlıdır. Mən də məcbur olub şəhərə getdim. Bugünkü 
ərzaq mallarını əriniz Abram Lifşitsin mağazasından 
aldım. 

Revekka Solomonovna məsələni başa düşüb, dər­
hal söhbətin mövzusunu dəyişdi. 

– Kifayətdir. Yəqin ərimin satıcıları səhv ediblər. 
Ancaq gələn dəfə diqqətli ol. 

– Baş üstə, xanım. 
– Hə, de görüm qab-qacağı necə yumusan? 
– Ayna kimi parıldayır. 
– Vay, vay... yenə zibil vedrəsi atılmamış qalır? 
– Xeyr, xanım. Siz yaxşı bilirsiniz ki, mən zibil ved­

rəsini səhər tezdən atıram. 
– Yaxşı ki, bu işdə bir azca fərasətli tərpənmisən. 

Daha oturma, dur, kolxoz bazarına qaç. Bir az meyvə al. 
Üç-dörd dəstə də göyərti. İki manat kifayətdirmi? 

– Revekka Solomonovna, nə qədər lazımdırsa, o 
qədər də verin. 

Revekka Solomonovna qulluqçunun bazardan nə 
alacağını hesablayıb ona iki manat səksən qəpik verdi. 

Fyokla Nikanorovna pulu alıb dedi: 
– Altı qəpik də əlavə edin. 
– Elə niyə, ağbirçək?
– Bəs bazara piyada gedəcəyəm? Tramvay... 
Arvadın rəngi qaçdı: 
– Nikanorovna, sən məni lap çapıb-taladın. Ay ağ­

birçək tramvayı neynirsən? Göz dəyməsin, özün qıv­
raq, bədənin də ki, sağlam. Bir də bilmirsən ki, piyada 
gəzməyin cana xeyri var? Qəzetləri oxumursan? Ya­
zırlar ki, adamlar bədənlərini möhkəmləndirmək üçün 
sağlamlıq zonasında piyada gəzirlər. 

– Mən piyada gedə bilmirəm, Revekka Solomonov­
na, ayaqlarım ağrıyır. Nə etməli? Canınız sağ olsun, 
yolpulu verməsəniz də keçər. Tramvaya minmək üçün 
özüm pul taparam. 

– Ay... demişdim a... Sən elə bilirsən ki, xəsislikdən 
sənə tramvaypulu vermirəm? Yaxşılığını istədiyim 
üçün belə edirəm. Al, bu da sənə yolpulu, – deyə Revek­
ka Solomonovna qulluqçuya on qəpik uzatdı. – Qalığı 
qaytararsan ha! 

– Baş üstə. 
Qulluqçu gedən kimi Revekka Solomonovna aya­

ğa qalxıb qapını bağladı, bir siqaret yandırıb divanda 
uzandı, telefonun dəstəyini götürüb saysız-hesabsız 
rəfiqələrindən birinə zəng vurdu, qəhqəhə çəkə-çəkə 




